
१९२
काव्यमाला ।



	

श्वेतास्त्वैरावतः शंभुः कीर्तिश्चन्द्रः शरद्धनः ।

प्रासादसौधनगरमन्दारद्रुहिमाद्रयः ॥

सूर्येन्दुकान्तकर्पूरसुधांशुकरका हिमम् ।

पिण्डीरोच्चैःश्रवो ज्योत्स्नाश्रुरम्भाभस्मचन्दनम् ॥

निर्मोकहारोर्णनाभतत्त्वसत्त्वास्थिशर्कराः ।

शेषाभ्रकसुधागङ्गागजदन्ताम्बुचामरम् ॥

रम्भागर्भः पुण्डरीकमृणालसिकताबकाः ।

हंससिहध्वजच्छत्रकेतकीगर्भनिर्झराः ॥

लोध्रमुक्तापुष्पतारचूर्णशुक्तिकदर्पिकाः ।

कैलासकाशकार्पासहासहास्योशनःकृतम् ॥

नारदः पारदः पुण्यवसनस्फटिकादयः ।

श्यामास्त्वद्रिद्रुकालीयवनभैरवराक्षसाः ॥

शिवकण्ठः शनिः शीरी कलिचन्द्रकराहवः ।

बादरायणवस्त्राभ्रद्रौपदीकज्जलार्जुनाः ॥

कालीकोलयमाः केशकस्तूरीयमुनागजाः ।

विषाकाशकुहूपापरसविष्णुतमोनिशाः ॥

मषीपङ्कमदाम्भोधितालतापिच्छकोकिलाः ।

गोलाङ्गूलास्यगुञ्जास्यधूमशृङ्गारवल्लयः ॥

केकितेजनबर्हालिखलचित्तकनीनिकाः ।

तिलेन्दीवरदुष्कीर्तिमुस्तानीलीभयानकाः ॥

भिल्लश्छाया मृगीनेत्रं शस्त्रं कान्तादृगादयः ।

नीलाः स्युः शादशैवालदूर्वावंशाङ्कुराः शुकः ।

बीभत्ससूर्यतुरगाः पर्ण मरकतादयः ॥

रक्ताः स्युः सूर्यगोकर्णगुन्द्रखद्योतयावकाः ।

ताम्रकुङ्कुमसिन्दूरदृग्बिम्बाधरधातवः ॥

विद्युत्पद्मकजिह्वासृक्त्रपापललकिंशुकाः ।

अम्भोजकुक्कुटशिखाहिङ्गुलाशोकपाटलाः ॥

